
	ГОВИЙН НАР

	 

	Болд Хуяг хоёр амралтаараа эмээ ээждээ очив. Хөнгөн тэрэгний явдалд бүүвэйлүүлсний улмаас замын турш унтаж ирсэн хоёр хүүг нойроос сэрэн машины хаалгаар гарахад нүүр рүү нь тулаад ирэх шиг болжээ. 

	Зогтусан нүдээ арчвал эмээ ээжийн нь зөөлөн бүлээн уруул духанд нь ээлжлэн хүрээд урт гэгчийн санаа алдсанаа:

	— Хотын эрчүүл гэсэндээ үнэртэй ус ханхалж байна шүү. Маргаашаас эхлээд нар салхи хоёр ханхална даа, гээд хөл чангаасан элсэн дундуур сажлав. 

	Эмээ ээжийн зэс таваг шиг, баруун уулын орой дээр дүгрэглэн байгаа дугуй улаан юмыг төдийлөн ойлгохгүй удаан ажигласан хоёр хүү, эмээгийнхээ гараас чангаагаад:

	— Тэр юу вэ? гэж бараг зэрэг шахам асуув. Эмээ нь бургасан таягаа элсэнд шигтгэн зогсоод тэр хоёрын гар занган байгаа зүг саравчилснаа:

	— Одоо тэр үү дээ? гэж бороолж мойнийсон богинохон хуруугаар заахад:

	— Тийм тийм, тэр дугуй улаан гэлцэв. Тэгэхэд эмээ нь

	— Намайг өвөл очиход та хоёр чинь цэцэрлэгээсээ орж ирүүтээ л

	 

	"Нар аа нар аа наашаа

	Сүүдэр сүүдэр цаашаа"

	 

	гэж дуулдаг байгаагүй сэн билүү? гэж хариу асуугаад оройн нарны туяанд хонгортон байгаа сэвлэгийг нь дахин нэг нэг үнэрлэв. Хоёр жаал бие биеэ хараад:

	— Тэгэхээр тэр чинь нар юм уу эмээ? гэж шалгаахад

	— Тиймээ, хүүхэд минь. Говь газрын оройн нар ийм байдаг юм. Харин өглөө бол нар наашаа, сүүдэр цаашаа болно. Эрт босож өглөөний нарыг хараарай! Бараг л өлмий дороос чинь гараад ирнэ гэж мэдээрэй. 

	— Манай тэндхийн нар чинь цав цагаан, бас тэгээд бүүр хол байдаг, тиймээ эмээ. 

	— Тэгэлгүй яах вэ. Хангайн нар хол, говийн нар ойрхон байдаг юм байхгүй юу. Түүнийг та хоёр өглөө л ойлгоно. Говийн нар ойрхон болохоороо хангайн нарнаас халуун байна. Нарныхаа малгайг авчирсан биз?

	— Авчирсаан, эмээ. 

	— Зөв. Говийн наранд нарны малгайгүй явбал наршина гэж нэг сүрхий юм болдог юм. 

	— Мэдлээ, эмээ. 

	Зүрийн нуруу хэмээх урт хар уулын ноён оргилд дүгрэглэн улаарч байсан зэс таваг шиг нар, алгуурхан далд ороход мянга мянган алтан утас мэт шижир цацраг эмээ, Болд, Хуяг гурвын энгэр дээр тусав. 

	Цэнхэр утаа эгц дээшээ олгойдон байгаа жижиг цагаан гэрийн зүг алхсан тэр гурвын царайд жаргах нарны туяа адил жаргалын наран манджээ. Товор товор алхаан дундаа:

	— Говийн нар ойрхон, тиймээ?

	— Тиймээ хүү минь, өглөө босоод хараарай ! Өлмий дороос чинь л гараад ирнэ. 

	— Мэдлээ, эмээ. Говийн нар ойрхон, ойрхон, ойрхон. 


АГААР

	 

	Өмбий цөмбий тавилгатай жижиг гэрийн хаалга дэлгээтэй байна. Эртлэн боссон эмээ эргэнэгийнхээ өмнөөс өндийж, хоёр ачийнхаа духыг үнэрлэн сэрээв. Нойрмог нүдээ нухчин орноос сугарсан хоёр, онгорхой хамарт шаахайгаа өмсөхөөр тэмтчихэд эмээ нь:

	— Миний хоёр хүү энэ чигээрээ хөл нүцгэн гар! Шүүдэр буусан элс, ногоон дээгүүр хөл нүцгэн гүйхэд ямар сайхан гээ!

	Чийг бамын өвчин хүрнэ гэж огт үгүй хэмээн том хүнтэй ярьж байгаа юм шиг хуучлав. Чагнаж суусан нэг нь

	— Ангинтвал яана? гэж хариу нэхсэн янзтай асуув. Эмээ нь инээснээ:

	— Эмээ чинь харин тэр өвчнөөс хамгаалах санаатай л яриад байгаа минь энэ. Хүн гэдэг амьтан чинь энэ газар шороо ус ургамлаас гаралтай юм шүү дээ. Үүндээ хэдий хэмжээгээр ойр дөт байна, төдий хэмжээгээр эрүүл саруул, өнгө жавхаатай байх учиртай. За миний хоёр хүү гараад гуядчих!

	Чөргөр хөх нь үсрэн гарснаа нарны гэрэлд гялбасан нүдээ хэд арчаад

	— Хүүе, Болд оо! чи шалавхан гараад ирээч! Энэ нарыг хар даа. Яг л эмээ ээжийн зэс таваг шиг хэмээн хашхичив. Өнгөндөө чийг авч борлогтсон бүлээн элсэн дээр хэд годройтсон Хуяг:

	— Чи гараад ир л дээ. Хоёулаа энэ улаан нар өөд уралдъя! Бариад авмаар ойрхон байгаа гэж дахин хэлэв. Болд том толгойгоо гилжгэнүүлэн дуртай дургүй гадагш гарснаа нуугьсан зөөлөн элсэн дээр хэд дэвслээд

	— Эмээ чи бид хоёрын хөлийг даарна гээд энэ элсийг халаачхаж. Тээр, бүв бүлээнээрээ байна гээч. Чи үзсэн үү?

	 

	"Нар аа нар аа наашаа!

	Сүүдэр сүүдэр цаашаа!"

	 

	гэж дуулав. 

	Нарны мяндсан цацрагийг барьж авахаар булбарайхан гараараа хий юм атган цовхчиж зогссон Хуяг, хэд дэгдэн Болдын дэргэд ирээд:

	— Чи энэ нарыг харж байна уу? Ямар ойрхон юм бэ? Уралдаад хүрчих үү? гэснээ гуягаа алгадан пижгэнэтэл гүйлдэв. Араас нь хурдалсан Болдын нүдэнд алим шиг мөртөө асар том улаан нар, газраас тасран, цэцэрлэгт тоглодог бөмбөлөг адил хөөрч байгаа нь илхэн үзэгдэв. Болд, дүүгээ дуудаад:

	— Цаад улаан нар чинь наашаа биш, өөдөө явчихлаа. Яасан халуун юм бэ! гээд хавь орчноо харсан чинь эмээгийн чанасан хярмынх шиг цагаан уур газраас хөөрч байна. 

	— Хүүе ээ, ямар гоё үнэр вэ! Яг манай цэцэрлэгийн гал тогооных шиг... гэснээ монтгор хамраа дээш өргөн үнэртэв. Нарны цацрагийг элгэндээ тэврэн зүүн хөх довон давтал гүйсэн Хуяг:

	— Чи чинь юугаа үнэртээд манай орцын "Бултак" шиг шонтолзоод байна вэ? гэснээ нөгөө л зөөлөн бүлээн элсэн дээрээ хөлбөрөв. 

	Болд хоёр өвдөг сөхөрч суун туссанаа Самдан ахын ажилладаг сангийн аж ахуйн тариа шиг хүрэн түрүүтэй цагаан дэрсний ёроолоос бүдүүн гэгчийн хөх ногоо туг тугаараа ургасныг олж үзэв. 

	Хоёр жаал, атга атгаар зулгааж байн байн үнэрлэсээр юу болохыг эс мэдсэн учир эмээдээ гүйн ирэв. Эмээ нь юу болов гэсэн янзтай угтсанаа:

	— Миний хоёр хүү нялх ногоо таслаад яаж яваа нь энэ вэ? Таслах цаг нь болоогүй байна. Дахиад битгий нялх ногоо таслаарай! Үүнийг чинь өнөө орой сүүнд чанаж өгөмз гэв. Бодолд орсон Болд:

	— Энэ ямар нэртэй ногоо вэ? гэж шууд асуув. Юмны учрыг урьдчилан тайлж өгөөгүйдээ гэмшсэн эмээ нь

	— Хөмөл гэдэг юм. Манай энэ говьд хөмөл шиг сайхан үнэр амттай, чанар чансаатай ургамал олон. Энэ говь гэдэг чинь чухамдаа тансаг үнэртний нутаг шүү дээ. Та хоёрын толгойноос ханхалж байгаа үнэр ч энэ л говийнх доо гэж хуучлав. Хоёр ачтайгаа хөтлөлцөн хэд алхсанаа:

	— Өглөөний нарыг хараа биз дээ?

	— Харсаан, эмээ! Ёстой л өлмий дороос гараад ирсэн шүү. Бид хоёрын духыг танай мулзан алаг шиг долоочих шахсан. Тэгээд л хөөрчихсөн, одоо тэнд явж байна, бас л ойрхон. 

	— Эрт босвол нэгийг үзнэ, орой унтвал нэгийг сонсоно гэдэг. Өнөө өглөө эрт боссоных, нэгээс илүү шинэ юм үзээ биз дээ. Үзэгддэггүйгээс энэ агаар... 

	Энэ говийн агаар дотор чинь та хоёрын түүсэн хөмөл, миний нэрлэсэн тэр олон тансаг үнэрт ногоо цөм бий. Тэгэхлээр энэ говийн агаар чинь тэр чигээрээ эм... Энэ агаараар чээжээ тэлтэл амьсгалж явсан цагт өвчин тусна гэж ярихгүй ээ. Цэцэрлэгийн чинь багш нар:

	— Цэвэр агаараар амьсгалж бай. Агаарыг бохиртуулж болохгүй гэж хэлдэг биз дээ?

	— Тиймээ, эмээ. 

	— Тэгвэл урган нахиалж байгаа нялх ногоог битгий тасалж байгаарай! Нялх бүхнийг хайрлаж, эмээ шигээ энхрийлж явдаг юм шүү. 

	— Мэдлээ, эмээ! Говийн агаар үнэхээр сайхан юмаа. 

	 


УС

	 

	Болд Хуяг хоёр элсэн бөөрөг рүү орсон ботгоо буцаахаар гүйв. Цоносон элс улнаас төөнөж, бага үдийн нарны илч зулайны нь үсийг хуйхлах алдан шарж байна. Тэр хоёр хэсэг гүйгээд элсний өнгөн хөрсийг ярж, дороос нь умбарах нойтон элсээр хөлөө хучив. Зарим газар цагаан бургасны сүүдэрт шурган хэвтэнэ. Хэдэн жижиг бөөрөг даваад ботгоо гүйцэж очив. Хиагийн толгой шүүрэн, хөөрхөн шөмбөгөр хошуугаа цорвойлгон гунганалдах тэр ботгонууд эхийгээ санасан нь илт байв. 

	Очих гэсэн газарт нь хүргэлгүй буцаагаад хөөтөл дөрвөн хөх таваг гялалзуулан хайвсаар төдхөн зуур холдов. Болд, Хуяг хоёр мөн л хойноос нь харайлган гүйсээр түрүүн давсан хэдэн бөөргөө ардаа орхитол уяанд дассан ботгонууд гэрийнхээ гадаа хүрч явав. Хоёр жаалын ам түй гэх шүлсгүй болжээ. Бөөрөг элсний нэгэн хонхорт орж газар ухаж нойтон элсээр хөлөө хучих гэж ухвал цав цагаан ус бургилав. Алганыхаа хонхорт тунгааж үзвэл бүлээн байв. Гайхсан нүдээр бие биеэ хараад

	— Газар дороос гарсан ус яагаад бүлээн байна вэ?

	— Нарны хагас нь элсэн доогуур орчихсон юм биш байгаа. 

	— Тэгснээс зайлахгүй шүү. 

	— Тэгвэл хойд горхины усанд бас л говийн нар орсон уу?

	— Орсон л байж таараа. 

	— Тэгвэл шалавхан очиж үзье. 

	— Тэгье... гээд шанам мөөг мэт дэлбэгэр малгайгаа барин хурдалж гарав. Горхины эрэг дээр ирснээ дугуй дугуй хээ татуулан эргэлдэх бяцхан цүнхээл рүү үсрэн орцгоов. Ус нь мөн л халуун бүлээн. 

	— Яг даа, энэ усанд говийн нар орчихсон байна. 

	— Яг тийм, энэ говьд хүйтэн ус байдаг болов уу?

	— Эмээ л мэдэж л байгаа, очиж асууя. 

	— Тэгье... 

	Хурдлан ирж яваа хоёр ачийнхаа өмнөөс эмээ нь бургасан таягаа тулсаар дөхөж ирэв. Дэргэд нь очоод духны нь хөлсийг арчиж, зулайг нь үнэрлээд;

	— Одоо л ёстой нар ханхалж байна даа. Нар үнэрлэж явах шиг сайхан юм хаана байх вэ гэнэ. 

	— Говийн нар элс нэвтэлж чаддаг уу? Эмээ

	— Чадалгүй яах вэ. 

	— Тэгвэл тэр нар усанд бас орох уу?

	— Орохоор барах уу. Говийн ус бүлээн байдаг чинь энэ л халуун улаан нарны ач шүү дээ. 

	— Мэдлээ, эмээ. 

	— Та хоёрын толгойд хүртэл говийн нар шингэжээ. 

	— Тэгээд толгойноос гарах уу?

	— Яалаа гэж гарах вэ, биед чинь шингэсэн чигээрээ л явна шүү дээ. Бас л эм болно. Танай цэцэрлэг зусланд гарахаараа тусгай бэлдсэн элсэн дээр та нарыг зориуд хэвтүүлдэг биз? Тэр чинь нарны илчээр эмнэж байгаа нь тэр. Харин говийн усыг бол буцалгалгүй ууж яасан ч болохгүй. 

	— Яагаад?

	— Говийн усанд хужир шүү гээч юм байдаг, тийм болохоор түүхийгээр уувал дотор чинь хямарна. 

	— Мэдлээ, эмээ. Ам цангаад байна яах вэ?

	— Гэртээ харьж хүйтэн хярам ууцгаа!

	— Тэр хярамд говийн нар бий юу?

	— Байхгүй ээ. 

	— Яагаад?

	— Эмээ нь нар орохооргүй сүүдэр газар хадгалдаг юм. 

	— Хөл нухах чулуугүй, үсэрч ороход дулаахан байдаг говийн ус ёстой сайхаан!

	— Сургуулиа тармагц л эмээдээ хүрээд ирж бай! Манай говийн ус, түрүүчийн миний хэлдэг хужир шүү ихтэй болохоороо мал тарга тэвээрэг авахад сайн байдаг юм. Цаад ботгонуудаа харахгүй юу. Бондойтлоо таргалсныг нь... Говийн усны ач!

	— Мэдлээ, эмээ. 

	 


ШУВУУН ЗУД

	 

	Хустын эхний ганц улиас газрын хаанаас ч өндөр өвөө шиг харагдана. Очиж үзэхийн хүслэн Болд Хуяг хоёрын сэтгэлийг ирсэн өдрөөс нь хойш эзэмджээ. Өвгөн улиас өглөөний наранд мөчир болгоноосоо алтан туяа цацруулан байх шиг харагддаг бол оройн нарны туяанд шинэ жилийн гачуур шиг ногоон цацаг намируулна. 

	Цэлмэг агаар сэнгэнэсэн тунгалаг сайхан нэг өглөө Хустын эхний өнчин улиасыг саравчилж зогссон намхан эмээ Болд Хуяг хоёрыг толгой дохин дуудаад:

	— Миний хоёр хүү өнөөдөр аргал түүнэ. Тээр ганц модны цаад ногоон довонд том авгынх чинь хаварждаг юм. Одоо очиход хатаж гүйцсэн бор аргал зөндөө бий. Сандаг ахынхаа бага хүүгийн үүрдэг шээзгийг үүрээд алхчих гэхэд тэр хоёрын нар гарав. Тэгсэн дээрээс ч:

	— Баярлалаа, эмээ! гэснээс өөр үг хэлсэнгүй, жижиг шээзгийн хоёр талаас дамжлан ухасхийтэл эмээ нь:

	— Ээ, та хоёр үүрэх учраа олохгүй байна уу? Энэ унжаад байгаа хошлон оосрыг тохойдоо угла! Ухайс даа, ингээд үүрчихээр эвтэйхэн байхгүй юу гэснээ нэг нэг савар өгөв. Улиасны дэргэд ирвэл арван зүгтээ арсайж, найман зүгтээ нахиалсан тэр өндөр улиасны мөчир дээр цэцэрлэгийн багшийн зааж өгсөн шувуу бүхэн бараг цөмөөрөө цуглачихсан шаагилдаж байв. 

	Хөөрхөн алаг шаазгай, хүзүү алаг нугас, бор галуу, олон янзын шувуу чуулж харагдана. Нэг нь нөгөөдөө дайсан болдог гэж хүмүүсийн ярьдаг шувуунууд хүртэл нэг мөчрийн хоёр нахиа дээр айл болон амьдарч, аж төрөн сууж байв. 

	Мөчрийн дор зогсон хэчнээн чанга яривч тэр хоёрыг тоосон шинжгүй шаагилдана. Болд Хуяг хоёр түүсэн аргалаа үүрээд гэрийн зүг явж байтал нөгөө ганц улиас руу түмэн бор шувуу жиргэн өнгөрөв. Энэ тухай эмээдээ ярихын түүс болсон хоёр, яаравчлан алхсаар ирвэл эмээ нь үүдэн дээрээ л зогсож байв. Шээзгийгээ буулгуут үзсэн харснаа нэг нэггүй ярихад эмээ нь дуниаран дүнсийсэн тэнгэрийн хаяаг ажин гэрийнхээ араар нэг тойроод:

	— Шувуун зуд гэж түүнийг хэлдэг юм. Хэд хоног байж ядтал халуун шатсан. Өнөөдөр модонд шувуу чуулж байгаа бол хувин хувингаар асгаж байгаа юм шиг бороо орж, үер бууна. За тэгээд хангай газрын шувуу болгон нэг модтой байдаг бол манай энэ говийн нэг мод түмэн шувуутай байдаг юм. Газар орон, нутаг усныхаа аяыг дагаад говийн шувуу аль нэгэндээ дайсан болох нь тун ховор гэснээ гэрийнхээ оосор бүчийг чангалав. 

	— Тэнгэрт үүл алга байна шүү дээ, эмээ?

	— Одоохон л гараад ирнэ. Түүний өмнө бас нэг сүрхий юм болно. Борооны түрүүнд шороо, боохойн түрүүнд хэрээ гэж ч бас ярьдаг. Тэнгэрийн хаяаны тэр хөх манан одоохон үүл болно. Тэгээд шороо босно. Дараа нь аадар цутгана. Говийн ааш гэдэг тэр дээ хүүхэд минь гэв. 

	Тараг уугаад хэвтэх гэтэл эмээгийн гэрийг хөвхөлзүүлсэн их шуурга болов. Бороо шаагив. Борооны чийг хамарт сэнгэнээд ёстой сайхан байв. 

	— Шувуун зуд бороо дагуулж ирдэг юм аа?

	— Яах аргагүй үнэн шүү хүү минь. Харин маргааш хойд горхины усанд шумбаж болохгүй шүү! Та хоёрыг байтугай өндөр цагаан атыг чинь ч далд оруулахаар үерлэнэ, мэдэв үү!

	— Мэдлээ, эмээ. 


"ЯВДАГ" НУУР

	 

	Арилсан борооны сүүлчийн ганц нэг дусал гэрийн дээвэр дэлдэн байна. Цондоглосон өрхний хошуунаас шалны өр дээр унаж байгаа шар өнгөт дуслуудыг ажиглан суугаа эмээгийн нүднээс товчин дайтай бөөн нулимс гялсхийн унав. Түүнийг зэрэг харсан хоёр хүү:

	— Эмээ! Та яав? гэж мөн л зэрэг шахам дуугарав. 

	— Эмээ нь уйлаагүй ээ гэсэн атлаа хамар нь шуухитнаад ширдэг дээр унасан бингийн үрдэс түүж харагдана. Хоёр хүү бие биеэ нударснаа

	— Эрт сэрэхгүй, унтаад л байх юм. 

	— Чи чинь өөрөө л сэрэхгүй байсан шүү дээ. 

	— Өндөр өвөө байсан бол гоё оо. 

	— Тэгвэл эмээ айж уйлахгүй шүү дээ гэж шивнэлдэв. Хоёр ачийнхаа тийнхүү шивнэлдэн байгааг нэгд нэггүй сонссон эмээ нь хоолой зассанаа:

	— Өндөр өвөө нь яг л ийм шувуун зуд буусан шөнө биднийг орхиод явчихсан юм. Хэрвээ байсан бол... гээд уруул нь өмөлзөв. 

	Болд Хуяг хоёр чимээ ч үгүй орноосоо сугаран босож нүд бүрхсэн нулимсаа сэм арчин гадаа гарав. Эмээ нь хоёр ачийнхаа хойноос хараа алдахдаа

	— Ач нар минь хүний ухаан сууж, сайн муу юмны учрыг олохтойгоо л болж дээ хэмээн аман дотроо гүвтнэв. 

	Тэнгэрийн зүүн хаяанаа язармаг хар үүл хөшилдөж, баруун хаяа нь залуу ээжийн цэнхэр торгон тэрлэг шиг байв. Гэрийн бүрээснээс халуун уур савсаж, зүүн баруун талын хоёр хотсоор тийм гэх өнгөгүй ус хөөс сахран урсана. Өдөр болгон шумбадаг нарийн горхины ус, оодонгийн тугал шиг оволзож харагдана. Элсний хормойн хуурай цагаан хонхорт томоо гэгчийн нуур тогтсон байв. 

	Эмээгийн гэрийн зүүн хаяанд байдаг хэдэн ногоон цахилдаг өнгө засан сэрвийж, цаана нь хэвтдэг цэлдэн хөх тэмээнүүд манхны орой ширтэн гоохойж байснаа босон харайж эв нь нийлээгүй юм шиг урвагар завжаараа ногоон шүүс савируулан шүд хавирна. Тэгснээ ингэнүүд туулай хамраа сэртэлзүүлэн гунганаж уяанд эргэлдэх ботгоо харан сайраг хөлөө савлан савлан алхална. 

	Болд Хуяг хоёр үерийн маргааш өглөөний ийм нэгэн зураг хөргийг зүрхэндээ мэдэрч, тэнтээ энтээг ажин зогстол нөгөө өлмий дороос ургаад гардаг улаан нар нь дээд тэнгэрийн гүнээс гараад иржээ. 

	Наран гармагц хавийн юм алслан цэлийж, голын тэртээх улаан уулс зах нь эс харагдах цэнхэр нууран дунд хөвж явлаа. Түүний цаадах хөндлөн хар уул тэхий дундуураа тасраад тэмээний бөх шиг орой нь тэнгэрт шоволзож байв. Тэр их ус наашаа урсаад ирвэл яана аа гэсэн бодолд автсан хоёр жаал санд мэнд харайлгаж эмээ ээждээ ирэхдээ:

	— Эмээ! Тэр хөдөө аймаар том нуур байна. Бид хоёрын өдөр болгон хардаг нөгөө уулс хөвж явна. Наашаа урсаад ирвэл яана аа гэлцэн уухилцгаав. Өрөм зүсэж суусан эмээ нь гарч харснаа хоёр ачаа өхөөрдөөд

	— Үер бууж хаа сайгүй ус тогтохоор ийм сонин үзэгдэл болдог юм. Их говийн зэрэглээ... өвөл бол түүнээс ч сонин юм харагдана. Хот балгас ч гэмээр, байшин барилга ч гэмээр дүрс үзэгдэнэ шүү дээ. Манай говийн зэрэглээг мэдэхгүй харь газрын хүн түүнийг ус гэж хөөцөлдсөөр яваад амь үрэгдсэн домог ч бий. Харин та хоёр сайн ажиж ав! Явдаг нуурт хууртаж болохгүй шүү. 

	— Мэдлээ, эмээ. 


ТЭМЭЭЛЗГЭНЭ

	 

	Хөх тэнгэр шөнө юу ч болоогүй юм шиг цэлийн цэнхэртэж, үд дундын нар алтан зоос шиг шаргалтана. Тэртээ хөндийн нуур шиг нэлмэгэр цэнхэр зэрэглээ улам ихсэн давалгаалж энүүхэнд байгаа намхан ногоон толгод хүртэл тэр зэрэглээнд уусан өндөлзөх ажээ. Нэг харах нь ээ нь эмээгийн гэрийн өмнөх хэдэн хөх довон нөгөө явдаг нуурт авхуулсан байв. 

	Зэрэглээ гэдгийн үнэн учрыг олохгүй эргэлзэж байсан хоёр жаал сэм гаран хурдлав. Нүдний хараа хөтөлсөн тэр их цэнхэр "ус" гүйх тусам холдон холдсоор элсний хормойд огшин гарав. Эс гүйцэхээ нэгэнт мэдсэн хоёр, буцах замдаа урд хонхорт тогтсон цагаан нуурт орж бүлээн уснаас нь балгавал нээрээ шорвог байв. 

	Зах нь эвэрсэн хөвөөн дээр нь гарвал эмээгийн хийдэг хурууд аятай хагаран дарсайж, зарим газраа амьд юм шиг хөдлөх ажээ. Тэндээс цаашлан гүйвэл Сандаг ахын морио аргамждаг гадасны нүх шиг хар цооног тааралдав. Сөгдөн сууж тонгойн ажвал тээр цаана нь ямар нэгэн амьтан гүрвэлзэн хөдлөв. Дэрсний үзүүрээр хатгаад орхитол бор цоохор нуруу гүвийж ирснээ барьсан дэрснээс чангаах шиг болов. 

	— Юү вэ?

	— Харин. 

	— Саахалтын жаалууд л мэднэ дээ. 

	— Тэднийг дуудах уу?

	— Тэгье. Найзууд болчихсон юм чинь. 

	— Хүүхэд харагдана уу?

	— Байна. 

	— Далла! 

	Хуяг өмссөн цамцаа тайлаад:

	— Хүүе ээ! найзууд аа! Нааш ир, энд нэг хачин амьтан байна хэмээн уянгалуулан хашхирав. Болд, Хуяг хоёрын дэргэд тулан ирснээ царай нь хачин болон ухарлаа. Болд, Хуяг хоёр барьсан дэрсээ хөсөр хаян;

	— Энэ юу вэ! Та нар яав? гэвэл эрэгтэй мөртөө салаа гэзэгтэй сүлжсэн туранхай бор хүү:

	— Наанаасаа шалавхан холд! Наадах чинь тэмээлзгэнийн нүх гэхэд нь цаана нь байсан цулцгар шар жаал шовсхийн гарч ирээд:

	— Худлаа, могойнх гэвэл бусад нь

	— Аль нь ч байсан аюултай. Шалавхан холдъё гэж хотын хоёр найзаа хөтлөн чавхдав. 

	Болсон явдлыг эмээдээ нэгд нэггүй хэлбэл:

	— Үерийн дараа тэмээлзгэнэ ичээгээ задалдаг ёстой юм. Гараа л хүргээгүй нь яамай. Хэрэв хүргэсэн бол урт сарвуу нь маханд шигдэж хордуулна. Үүнээс хойш тийм эрээн цоохор нуруутай, хомоолын дайтай, урт гэгчийн хөлтэй, том гэдэстэй, бор цоохор амьтан тааралдвал гар хүрч болдоггүй юм шүү. Манай энэ говьд чинь ямар ч янзын хорхой шавж байж болно. Түүнийг том болсон хойноо ч санаж явах хэрэгтэй. 

	— Мэдлээ, эмээ. 

	 


ХОЁР БОР ЮМ

	 

	Сандаг ахын баахан хурга салхи сөрөн хурдлав. Үдийн хонь цаанаас нь ирж явна. Эмээгийнхээ өгсөн дохиогоор салхи сөрсөн хурганы зүг хурдалсан хоёрын хөлийн доорх ширэг хөндий юм шиг дүнгэнэнэ. Эртээдийн орсон үерийн дараа голын хөндий цэл ногоорч, ягаан, цэнхэр, шар, улаан цэцэг алагласан нь номын зураг шиг байв. 

	— Хургаа эргүүлээд буцаж явтал жижиг арлын эхний сайран дээр хоёр хөөрхөн бор юм хэвтэж байв. Чулуу гэхээр арай биш, ахын зураг зурдаг хар бэхээр шүршсэн шиг бүдэгхэн толботой, доод газрыг нь хонхойлж зөөлөн элс дэвсжээ. Хэдэн хурам харж суутал үүл гарах тоолонд гуррр гуррр хэмээн дуугарч урт дэнжгэр хөлөө хол хол зөөж тавин, өөдөө сөөргөө алхлан байдаг өндөр хөх тогоруунууд алдалсан далавчаа дэрвэлзүүлэн дээгүүр эргэлдэв. Нэг нь газар бууснаа ээжийн ээмэгний улаан шигтгээ шиг жижиг улаан нүд эргэлдүүлэн амаа ангайсаар харваад ирлээ. Ухаан гартал айсан хоёр байдаг чадлаараа хурдлав. 

	Эргэн харвал, нөгөө хөх тогорууны матигар хошуу бид хоёрын тахир борвинд бараг хүрч, дээгүүр эргэлдсэн тогорууны нь далавч чих дөжрөөн шуугьж байсаан гэтэл эмээ нь толгой сэгсрээд

	— Ээ, насаа нэм. Тэр хоёр бор юм чинь тогорууны өндөг байхгүй юу. Жил болгон энд ирж үр төлөө гаргадаг юм. Сүүдрээ хүргээгүй биз? гээд дурамжхан харав. 

	— Үгүй, сүүдэр хүрвэл яах вэ?

	— Ээж нь, хүүхдээ голоод хаячихдаг юм гэнэ лээ. Тэр нь харин үнэн ч юм уу, худал ч юм уу, бүү мэд. Тэр хоёр бор юмаа няцалчхаагүй биз?

	— Үгүй, тэгвэл яах вэ?

	— Төмөр дөрөөний сэнж тасартал хараадаг гэсэн домог байдаг юм. Аливаа амьтан төрүүлсэн үрээ ямар нэгэн хортонд алдвал гомдол тасрахгүй нь мэдээж шүү дээ. Үртэй амьтныг гомдоож хэзээ ч болохгүй. 

	— Тэр хоёр өндөг одоо яах бол?

	— Нэг мэдэхэд задарчихна. Дотроос нь эртээдийн үзсэн ангирын дэгдээхий шиг хөөрхөн амьтад гараад ирнэ. Намар та хоёрыг сургуульд орохоор гэр өөдөө явахад чинь ээжийгээ дагаад мөн л та хоёртой адилхан өн дулаан газар орноо зорино доо. Ямар ч амьтан, тэр дундаа ядарч доройтсон юм уу, нялх балчир бүхнийг хайрлаж, халамжилж явдаг юм шүү. 

	— Мэдлээ, эмээ. 


ХУЛГАР ШАР

	 

	— Өнөөдөр бид хоёр эрвээхий хөөж яваад бас нэг хачин амьтан үзсээн. 

	— Аа тэгээ юү. Говьд хачин сонин амьтан ч олон л бий дээ. Чухам аль нь юм бол?

	— Алаг дааганаас том, нуруу нь аягүй тарган, чих нь ботгоных шиг, хөл нь ёстой гайхмаар богинохон. Бид хоёроос хурдан биш, хөөрхөн, тэгсэн мөртөө хөөгөөд гүйцэхээр манай банхрын шүд шиг шүд гаргаад муухай дуугарсан. Ёстой хачин амьтан, тэр юу вэ эмээ?

	— Гөлөгнийх шиг бол араатай, бас соёотой амьтан байх нь. Тийм соёотой, намхан шар амьтан чинь юу байдаг сан билээ хэмээн дэлдэндүү чихээ хойш илбэн хэсэг байснаа

	— Талын тарвага ууланд, уулынх нь элсэнд шилжиж байна гэсэн нэг зүйл сонинд бичигдсэн байсан. Амьтан судлаачдын тэр үг үнэн бол тарвага л байж таарна даа. Хоёр Цахирын тарвага ус туулаад ирэв үү, Хасагт жаргалангийнх нь элс даваад ирэв үү? гэсэн асуулт өөртөө тавьж хэсэг зуур болсноо:

	— Тэр амьтан тэгээд хаачив? гэхэд хоёр хүү

	— Бүү мэд, нэг том нүх рүү орчихсон. Зурагтай номоос багшийн үзүүлсэн амьтан л дүрээрээ мөн гэв. Эмээ нь сайхан инээснээ

	— За тэгвэл тэр чинь тарвага л болж таараад байна даа гэхэд хүү зэрэгцэн:

	— Тэр амьтан ямар ашигтай вэ? гэлээ. Эмээ бодолхийлэн

	— Махыг нь иднэ. Тосоор нь саван хийнэ. Ходоодыг нь муудсан малд өгнө. Та хоёрын идэх гээд байдаг гамбир хийхэд ч сайхан. Арьсаар нь юу ч хийж болно. Үс, хөрс сайтай, ёстой манай орны ховор ангийн нэг шүү дээ. Талаа орхиод элсэнд ирж байгаа бол сочоож түйвээж болохгүй. 

	— Түүнийг одоо агнаж болох уу?

	— Болохгүй, хэдийд агна гэсэн байна, тэр л хугацаанд агнана. Тэр хугацааг зөрчсөн байвал хуулийн хариуцлага хүлээнэ гэж нөгөө хоёртоо тушаангуй хэлэв. Тэгснээ болиод:

	— За миний хоёр хүү тэр хөөрхөн амьтныг өнөөдрийнх шигээ хөөж болохгүй шүү. Нутагшиж ядан байгаа газраасаа дайжчихна. Тэр амьтан чинь энэ голын хойд Цахирын бэлээс ирсэн болж таарлаа. Дүрсгүй хүмүүсийн гайгаар л ингэж байх газраа олж ядаж яваа нь энэ. Шуналтын гайгаар юу ч болж мэднэ гэхэд, 

	— Энэ том голыг яаж гаталсан бол?

	— Сэлээд л гарчихаа биз. Тарвага бүү хэл, манай энэ товгор сайрын бор хулгана хүртэл сүүл сүүлнээсээ зууралдаж сэлсээр байгаад горхи гаталчихдаг юм. Урьд тарвага гэдэг амьтныг хар ус ууж, хагд өвс иддэггүй гэж байсан юм. Түүний ямар худал болохыг үзүүлсэн баримтат кино гарсныг үзээ биз дээ?

	— Аа зурагтаар гарсан нөгөө амьтан болж таарлаа шүү. Гэртээ хариад дахиж үзье. 

	— Агнах цагийг нь болоогүй байхад буу шагайдаг хүмүүс л хулгар шар гэлцдэг юм. Тэгж ярьж байгаа хүн тааралдвал улсын хууль журам гажуудуулсан этгээд гэж ойлгох хэрэгтэй. 

	— Мэдлээ, эмээ. 


УЛААН "МУУР"

	 

	Хөгшин аавын шар модон аяга шиг элсэн хунхад арван зүгтээ мөчир дэлгэсэн ногоон төгөл бий. Түүнээс аавын хөөргийн шүрэн толгой шиг улаан жимс молцоглон ургасныг үзсэн Болд Хуяг хоёр тэр төгөлд өдөр болгон очиж алим шиг амттай жимснээс нь эмээдээ аваачиж өгдөг болов. Эмээ нь түүнийг амтархан идэх зуураа:

	— Мөчрийг нь тасалж болохгүй! Дахиад ургахаа байчихдаг юм. Ховор энэ жимснээс ходоод өвдвөл уудаг, гараа түлчихвэл түрхдэг, ер нь хүрсэн болгоноо эдгээдэг ид шидтэй тос гарна гэж хуучилна. Тэр бүхнийг чих тавин сонссон хоёр хүү нэг өдөр ногоон төгөлдөө очихоор явж байтал бутны ёроолоос боссон гал шиг улаан амьтан доод хэдэн харганыг чиглэн чавхдав. 

	Тэр амьтны чихний хүрээ хар, сүүлний үзүүр цагаан байсныг олж харсан хоёр жаал, түүний боссон бут руу чив. Гэтэл яг тийм зүстэй хэдэн хөөрхөн амьтан бие биеэ түшин хэвтэж байв. Нүд нь зураас шиг, хамар нь товч шиг хар, яг л Дондов ахын шар муураас гарсан зулзага шиг байв. Бариад автал жоррр жоррр гэсэн хачин дуу гарав. Баахан тоглов. Бага үд өнгөрснийг сая мэдээд бостол түрүүчийн зугтан арилсан улаан "муур" тэр хоёрын бараг хөл дор зогсож байв. Хүний бараа хармагц булт үсрэн бутны цаагуур оров. Оцойн сууж урт улаан хэл гарган ам хамраа долоосноо аврал эрэх мэт хачин жигтэй дуугараад цагаан үзүүрт сүүлээ годгонуулав. 

	Эмээдээ очиж хэлэхээр гүйсэн Болд, Хуяг хоёр нөгөө хэдэн амьтнаа эргэн эргэн харсаар ирэв. Гар хоосон буцаж ирсний учрыг лавласан эмээ нь:

	— Томоогүй ч амьтад... хэмээн хөлсийг нь арчаад

	— Үнэг гээч амьтан, үрээ та хоёроос харамнахдаа тэгж буцаж ирсэн хэрэг байхгүй юу. 

	— Үгүй ээ, үнэг биш. Аавын хөдөө явахдаа өмсдөг үнэгэн малгайтай огт адилгүй, час улаан гэж мэтгэхэд эмээ нь:

	— Тэр чинь хангайн үнэг. Ямар нэг амьтан байгаа орчиндоо зохицсон өнгөтэй байдаг юм. Жишээ нь хангайн тэмээ гэхэд хар, бор байхад манай говийнх хүрэн улаан, улаан шар, энэ урд элс, тэр хойд энгэрийн шаваг шиг зүстэй шүү дээ. Тэр өнгө нь гаднын ямар нэг аюулаас хамгаалахад тус болно. Говийн ямаа хүртэл голдуухан саарал, цэнхэр хөх зүстэй шүү дээ. Уул хадаа дуурайсных байхгүй юу. Эх нь хээр алаг бол унага нь шийр алаг ч гэж үг бий. Та хоёрын түүдэг жимс хүртэл элсээ дуурайсан улаан шар өнгөтэй байгаа биз! Та хоёрын үзсэн тэр үнэг хэрэв тас хар байсан бол ямар ч нүд муутай анчин харуут л буудчихна шүү дээ. Байгаль дэлхийн юм бүхэн ийм зохилдлоготой, мэдэв үү!

	— Мэдлээ, эмээ. 


ЭМГЭНЭЛТ ТУУЖ

	 

	Эмээ ээжийнхээ хэлдгээр тэр хоёр эртлэн босов. Өлмийн дороос өндийн гардаг улаан нарны туяа алгуурхан айсуй. Болд Хуяг хоёр нөгөө л сайхан бүлээн шороон дээрээ гишгэн эмээгийнхээ аягалж өгсөн даргар өрмийн цөцгийг долоож зогстол тэртээ зүүнтээ буун дуу тасхийв. Цочин дэрхийтэл гэрт байсан эмээ хэдий завдаа ч юм, гараад ирчихсэн. 

	— Ямар нүгэлт нь гай тарьж, газар орон сочоов оо! Хөөрхий амьтдын яг л усанд ороод буцдаг цаг нь... Нөгөө... хэний нүгэлт гайхал нэг хэрэг тарилаа шүү. Миний хоёр хүү гүйгээрэй. Усандаа ирсэн амьтан руу буу зангасан тэр нүгэлтийг надад аваад ир!

	Таарах танг нь өгөх юм хуна. Хөрст газар дэлэгнэж, хөх ногоо халгих цагаар яана гэнэ ээ! гэж дуу алдан гасалснаа бургасан таягаа тулан зүүн хэдэн хөх довонгийн зүг майтрав. 

	Эмээгээсээ хол түрүүлсэн Болд, Хуяг хоёрыг тэртээ ногоон тохойн зах руу ороход буу үүрсэн өндөр хүн, цагаан моринд мордон цааш одов. Морины нь хөлөөр боссон тоосон дунд ямар нэг бөөрөнхий цагаан юм үлдэн хоцрохыг тэр хоёр ажив. Түрүүлэн хурдалж явсан Хуяг зогтуссанаа гүйцэж ирсэн Болддоо:

	— Тэр юү вэ? гэж хашхирав. Амьсгаандаа хахаж цацсан Болд;

	— Хүүе, чи сайн хар даа, хөдөлж байна. Эмээ ирээсэй гэснээ:

	— Очиж үзье гэж цочмог хэлэв. 

	Хуяг анхандаа түдгэлзэх маяг гаргаснаа эрчээрээ хурдлан нөгөө юмны хажууд тулж очоод булга үсрэв. Нүдээ арчин арчин харснаа:

	— Аймаар том амьтан, нов ногоон нүдтэй, том амтай, бас хачин муухай дуугарсан гэж давхцуулав. 

	Хань бараандаа алгуурхан дөхсөөр очвол эмээ ээжийн нь цагаан ямаа шиг амьтны дөрвөн хөл чичгэнэн, ам нь ангалзаж байв. Тонгойн харвал хөх тэнгэр шиг нүдэнд нь үүл буух шиг болсноо цав цагаанаар эргэлдэн чээж нь хоржигнов. 

	Суганаас нь хөөс бамбарласан улаан цус бургилж байна. Тэр орчин нам гүн, гагцхүү элсний хормойноос жирэлзэн урсах хүйтэн булаг л мяралзаж байв. Хаанаас, хэзээ хүрээд ирсэн юм бүү мэд. Хоёр хон хэрээ дон дон дуугарсаар өнгөрөв. Болд, Хуягийн гараас чангаан:

	— Одоо яах вэ гэж бүлтгэнэхэд Хуяг гайхасхийн нүдээ дүрлийлгээд, 

	— Эмээ ээжийг иртэл байж л байя гэж хэнэггүй өгүүлэв. Наадах нь айсан янзтай зэрмэлзсэнээ:

	— Борооны түрүүнд шороо, боохойн түрүүнд хэрээ гэж эмээ хэлсэн шүү дээ. Боохой хүрээд ирвэл яана гэснээ дороо эргэв. 

	Чөргөр хөх нь дагах гэснээ болиод Болдын гараас шүүрэн авч чимээ тасарсан амьтны дэргэд цомцойн суув. Эвэртэй бол манай эмээгийн цагаан ямаа дүрээрээ... хоёр мээм нь хүртэл... хүүе сүү дусалж байна, хөөрхий? хэмээн өрөвдсөнөө чээжинд нь гараа хүргэвэл халуу дүүгж байна. 

	Эмээ рүүгээ эргэн харах гэтэл тэр хоёрын цаанаас агшин бүрд хорогдон байгаа урт бараан сүүдрийн үзүүр дээр эмээгийн цагаан ямааны ишиг шиг хөөрхөн амьтан зогсож харагдана. Наран ургах зүг хараа шилжүүлбэл, гээдэн толгойгоо наранд хүртэл өргөж, моодгор сүүлээ годгонуулан байгаа тэр амьтан урд хоёр хөлөөрөө ээлжлэн газар цавчилж байна. 

	— Хөөрхий амьтныг хэн ээжээс нь салгав аа?

	— Түрүүний өндөр ах

	— Яаж байгаа юм бол?

	— Муухай амьтан! Зүгээр явсан амьтныг алсан хүн чинь ёстой хэн байх вэ! хэмээн маргаж байтал нөгөө амьтны урт чих хөдлөн, чээж нь дуугарснаа таг болчхов. 

	Болд, Хуяг хоёр яасныг ч мэдэхгүй, уйлж гарав. Шорвог нулимс ам руу урсан гашуун оргиход, түүнээ залгин өндийвөл зүүн манхны орой дээр байсан нөгөө соотон чихт нуран урсах элстэйгээ хамт бууж яваа харагдав. Цочин ухасхийсэн хоёр, элстэй хамт нуран ирж яваа амьтны зүг хурдлав. Элс ёнгинон дуугарч, соотон чихт дэргэд ирэв. Төө холоос

	— Үхсэнээс үлдсэн хөөрхий амьтныг айлгаж сочоолгүй бариад ав! гэсэн дуу бүдэг сонстоно. Ингээд л тэр хоёр, нэр үл мэдэх хөөрхөн шарга ишигтэй болов. Эмээ ээж нь нулимс асгаруулан ирээд мойл нүд бүлтэлзүүлэн хүний гараас гарахыг амь тэмцэн тэмүүлж байгаа ишигний толгойг илбэнгээ

	— Эмээ ээжийн чинь цагаан ямааны зэрлэг удам, Элсний хар сүүлт гэдэг амьтан. Эх үрийг хагацуулсан тэр нүгэлт хар гөрөөчнийг үү! гэснээ сүүлтийн ишиг элгэндээ тэвэрсэн хоёр ачаа дагуулан алхав. Явдал дундаа

	— Эх үр хагацах шиг хэцүү юм энэ дэлхийд байхгүй. Үр дагуулсан амьтныг буудна гэж яаж зүрхлэв ээ! гэснээ амьсгаадан зогсож үерийн маргааш өглөө унагасан шигээ товчин дайтай нулимсыг гарынхаа араар арчаад:

	— Хориотой ан руу буу шагайж байдаг мөн бөх зүрх шүү. 

	Ижил сүрэг нь энэ элсний өмнөх говийн дархан цаазтай газар байдаг юм гэнэ лээ. 

	— Тэнд өөр амьтан бий юү?

	— Байлгүй яах вэ. Хулан, тахиас өгсүүлээд харцага, сар гэдэг шувуу хүртэл цөм бий. Зэрлэг тэмээ ч бий гэснээ хоёр ачийнхаа тэвэрч яваа хар сүүлтийн хөөрхөн ишгийг өрөвдөн хайрласан нүдээр хараад;

	— Миний хоёр хүү л хөөрхөн амьтантай боллоо. Цагаан ямаандаа тэлээлүүлж өсгөөд намар харихдаа амьтан үржүүлдэг газар аваачиж өгөөрэй! гэхэд хүүхдүүд эмээгээ хайрын харцаар ширтэн ариухан, анхилуухан салхи сөрөн алхлав. 

	Эрсдэж хоцорсон хөөрхий амьтанд сэтгэл хоргодсон эмээ нь амандаа ямар нэгэн юм гүвтнэн явна. Орчин тойрноо ажвал хөрс газар уясаж, хөх тэнгэр уйлж байх шиг санагдана. Эмээ нь давхацсан амьсгаагаа даран зогсохдоо:

	— Гэмгүй амьтан руу буу шагайх шиг бузар юм байхгүй. Үүнийг сайн мэдэх хэрэгтэй! гэв. 

	Эмээгийнхээ унтууцсан, жигшсэн царайг харсан хоёр

	— Мэдлээ, эмээ гэж зэрэг хариулав. 

	 


НҮҮДЭЛ

	 

	Чийг ханхалсан сайхан өглөө. Тэнгэрийн од баруун тийш нүүдэллэн, хагас дүгрэг саран Зүрийн нурууны оройд хоножээ. Эмээ хэзээ боссоныг бүү мэд. Ахар үс нь халиурсан хэдэн тэмээ хөтөлж ирээд аль хэдийн зэхэж, зэлнээ бөхлөв. Гэртээ ч орж ирэлгүй оосор, хошлонгоо хөвчиж байгаа нь илт сонстоно. Эмээ чанасан цайгаа самран уудлаад Болд, Хуяг хоёрт өрөмтэй цай өгөв. Тэр хооронд баахан хүн гадаа иржээ. 

	— Намрын үер буухаас өмнө амжихаар шийдэв үү?

	— Тэгэлгүй яах вэ. Маргааш л гэхэд энэ гол улаан хоормог болно. 

	— Та яаж мэдээ вэ?

	— Мэдэж л байна даа хө! гээд хөхрөлдөж байна. 

	Болд, Хуяг хоёрын эмээ дэр, хөлийнхөө авдрынхаа юмыг агшин зуур янзлаад гоёлын дээлээ гаргаж өмсөв. Түүнийг ажиж суусан хоёр хүү:

	— Та айлчин хийх гэж байгаа юм уу? гэж шалгаав. 

	Эмээ нь инээмсэглэн ирж толгойг нь үнэрлээд

	— Хангай дэлхийдээ гоёж байгаа юм. Би чинь зунжин байсан газраасаа шинэ газар очиж бууна шүү дээ. Миний хоёр хүү ч гэсэн гоё хувцсаа өмс гэв. 

	Удаж түдсэн ч үгүй, тооно дээрх өрх хуурч цэнхэр тэнгэр мэлтийв. Туурга дээвэр хана унинаас хөндийрөн салж Болд Хуяг хоёр гадагш гарав. Хонь туусан хүмүүс гол руу орж яваа харагдана. 

	Хошуучлан яваа сэлмэн эвэрт хөх сэрх хөл алдан хөвөв. Хойноос нь цувсан сүрэг усанд урсгасан дээвэр мэт болов. Болд, Хуяг хоёрыг голын эрэг дээр гүйн хүрэх хооронд мөнөөхөн сүрэг мал Зэсийн булан хэмээх ногоон тохой тийш гаран хиаг хазалсаар цаашлан авай. Нэг мэдэх нь ээ нь тэмээ ачаа дэргэд нь иржээ. Эмээгийн унасан шарагч ингэ дээр тэр гурав сундлав. 

	Хэдэн хормын дараа урийн мод хөвсөн их усны мандалд Дорлиг ахын хатгаж явдаг сал мэт хөвөх шиг болов. Шарагч ингэний шил дээгүүр ус хальж, өмнөх тэмээний хоёр бөөрөнд тэгнэсэн авдар мөнөөхөн хөх усан дээр хүрч байна. Болд, Хуяг хоёр хөлөө атийн нүд аньжээ. Урт мод тулж, тэмээ ачаа хөтөлж явсан өвөө нь эргэн харснаа, 

	— Нүдээ нээж, усны урсгал сөргүүлэн хар! Ухаан уужирдаг юм гэсэн дуунаар хоёр хүү эргэн тойрныг харав. Шар шороо өнгөн дээр нь бужигнасан усны мандалд шар навч, ногоон мөчир хөвж байна. Нар усанд зоосрон дугуйрч харагдана. Хос цагаан хунгийн жигүүр чихэнд шуугин өнгөрөв. Түргэн амтайгаараа Хуяг урьтан:

	— Өвөө! Усны шувуу хаашаа явж байгаа юм бэ? гэв. 

	Өвөө нь цааш харсан чигээрээ энгэр талын нь ногооны өнгө хувирсан хар уулын оройг ширтээд:

	— Халуун дулаан орноо зорьж яваа нь энэ дээ хөөрхий гэхдээ "Энэ хоёр маань өссөн төрсөн гэрээ санаж байгаа юм байна шүү" гэсэн аястай хөнгөн санаа алдав. Эмээ нь хоёр ачийнхаа толгойг илбээд

	— Шинэ буурин дээр бууна гэдэг чинь... гэснээ:

	— Ямар сайхан өнгө, үнэр мэдрэгдэнэ гэж санана. Алтан намар тэр чигээрээ л үнэртэнэ, бас амтагдана гээд алс тийш хараа бэлчээв. Голын эрэг долоосон усны мандлаас нүд салгаан хоёр хүү

	— Тэнд найзууд бий юү? гэж зэрэг асуув. Эмээ нь

	— Байлгүй яах вэ. Энэ ирж байгаа цагийг ааш араншинтай нь зураад өгчих хүүхэд ч зөндөө бий. Тэдэнтэй сайхан танилцаж, хөдөө нутгийн намрын өнгийг харуулсан олон сайхан зурагтай болоод гэртээ харьдаг юм шүү! За юу. 

	— За эмээ. 


ШИНЭ ГАЗАР

	 

	Болд, Хуяг хоёрын эмээгийнх Холбоо улаан хэмээх газар очиж буув. Царцаа шаагьж, голио саргисан харгана бут элбэгтэй зангуу ширэлдсэн нутаг ажээ. Голын хөвөөнийх шиг хөл нүцгэн гүйж болохгүй учир арга буюу гутал өмслөө. Намрын наранд гялбасан хэдэн цагаан гэрт дөхөж очвол ёстой нар салхи хоёр ханхалсан бор царайтай хүүхдүүд угтан ирэв. Эмээ нь тэднийг толгой дараалан үнсэж Болд, Хуяг хоёрын хөтөлж явсан шарагч ингийг хэвтүүлснээ урд бөхнөөс нь зүүсэн эсгий хүүдийнийхээ амыг нээж атга чихэр гаргаж тараав. 

	Чихэр хүлхсэн нүцгэн жаалууд тэр хоёрыг даллав. Түүнийг нь эмээ нь ажсан бололтой үеийн нөхөдтэйгөө зөнгөөр гүйхийг зөвшөөрчээ. Улаан ортууз, ямаан харгана, өргөст ногоон зангуу газар ширсэн учир явгаар явахад бэрх байв. Гэвч тэр жаалууд тоосон янзгүй гүйлдэх нь хачирхалтай. Болд Хуяг хоёр бие биеэ харан гайхаж зогсов. Тэгснээ Хуяг;

	— Хүүхдүүд шоолно, хоёулаа гутлаа тайлъя гээд суун тусав. Гэнэт ярвайснаа босон харайв. Дороос хатгасан бөх бат өргөс бүхий зангууг хараад

	— Төмөр шиг хатуу үзүүртэй юм аа гэв! Хүүхдүүд бүчин ирж арай томхон нь, 

	— Та хоёр ийм газар явган явж чадахгүй, тэгэх тусмаа хөл нүцгэн бол бүр ч чадахгүй, гутлаа өмс гэж хэлэхэд нь өрөвдөж хайрласан тэмдэг илэрч байв. Тэгээд тос даасан бор гарынх нь бугуйнаас атгаад

	— Бид чинь төрөл шүү дээ. Миний аав чинь танай аавын ах байхгүй юу. Тэгэхээр би чиний ах болно биз дээ гэж ахархуу янзтай өгүүлэв. 

	Тэр үгийг сонссон Болд, Хуяг хоёр гэрт нь үе үе очдог өндөр дуутай, янхир хөх хүнийг нүдэндээ үзэх мэт санав. Тэгээд гар гараасаа барилцан цааш гүйцгээв. Тэртээх цагаан гэрүүдэд ойртож очвол тавагтай идээ, данхтай цай барьж, гудас сугавчилсан эгч нар угтан очжээ. Хотын хоёр гайхав. Дүрлийтэл харсан нөгөө жаалууд

	— Золгооч! гэж тохой руу нь нудрав. Ухасхийн очвол:

	— Энэ нь ээжтэйгээ, тэр нь аавтайгаа адилхан банди нар юм гэсээр налгар цагаан авгай хоёр хүүгийн хацрыг ээлжлэн үнсэв. Тэдэнд зэлгээхэн хярам аягалж өгөв. Түүнийг залгилах хооронд эмээ нь ирсэн байв. Хуяг аягаа өгөхдөө, 

	— Би нарыг хярамтайгаа цуг уучихлаа гэхэд хүүхдүүд инээлдэв. 

	Хярам өгсөн сайхан эгч тайван инээмсэглээд

	— Нэг бодлын ч үнэн л үг байна даа хө. Оройн тараг ууна. Өглөө босоод өрөм иднэ. Тэр чинь ч гэсэн намрын хэнз ногооны шим. Шинэ газар болгон шинэ ногооны шим идэж ууна шүү дээ. Манай энд танай тэндхийн Хөх хошуунд ургуулдаг сонгино, саримстай адилхан ногоо бий. Түүж аваад хариарай гэхэд эмээ нь

	— Мэдэв үү! Хүмэл, таана, зэрлэг сонгино, мангир гэж сайхан амт үнэртэй хэнз ногоо хотны захаас үргэлж байна. Түүж очоод өвөл хоолондоо хийж байвал аштай юу гээд Холбоо улаан хэмээх тэмээний бөх шиг уулын араар хөшиглөн байгаа цэнхэр униарт хөх уулсын зүг хараа хандуулахад урсан ирэх салхины аясаар ер бишийн сайхан үнэр ханхийв. 

	Тэр бол шинэ газрын өнгө үнэр хоёр байв. 

